Nafarroako Parlamentuko Mahaiak, 2012ko martxoaren 20an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Patxi Zabaleta Zabaleta jaunak aurkezturiko mozioa, jabeldura batean jatorria duena. Mozio horren bidez, Nafarroako Gobernua premiatzen da espetxeen arloko eskumenak eskura ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa hurrengo Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroa Bai parlamentu-taldeko foru parlamentari Patxi Zabaleta Zabaletak, Legebiltzarreko Erregelamenduan ezarritakoaren babesean, 2012ko martxoaren 8ko Osoko Bilkuran aurkeztutako jabelduratik heldu den ondoko mozioa aurkeztu du, hurrengo Osoko Bilkuran eztabaidatu eta onesteko.

Foruaren Hobekuntzaren arabera, Nafarroari dagozkio espetxe arloko zenbait eskumen –58-1-A artikulua–, zeinak ez baitira ez jaso, ez eskualdatu. Are gehiago: eskumen hori ez da sekula erreklamatu formalki. Urte askotan zehar, espetxe berria eraiki arte itxaron behar zelako aitzakia erabili zen, eskumen horren errebindikazioa atzeratzeko. Behin espetxea eraikita, arrazoi edo aitzakia hori desagertu egin da, eta, hortaz, bidezkoa da eskumen hori erreklamatu, negoziatu eta jasotzea, bai autogobernua bai politika sozialak nahiz birgizarteratzeari buruzkoak bultzatzeko.

Gizarteari begira oso garrantzitsua izanen litzateke Nafarroako herritarrek Iruñean eraiki den espetxe berria ezagutu ahal izatea.

Behin-behinekoz, harik eta eskumena lortzen den arte, Nafarroan preso dauden pertsonentzako zerbitzuak eta laguntzak behar bezala gaurkotuta mantendu beharra dago.

Hori dela-eta, parlamentu-talde honek ondoko erabaki proposamena aurkeztu du:

1. Nafarroako Parlamentuak Nafarroako Gobernua premiatzen du, aurretiaz Eledunen Batzarrean izapidetu eta akordioa hartu ondoren, espetxe arloko eskumena eska eta jaso dezan, Nafarroako Foru Eraentza Berrezarri eta Hobetzeari buruzko Lege Organikoko 58.1.A artikuluan xedatutakoari jarraikiz.

2. Nafarroako Parlamentuak Nafarroako Gobernua premiatzen du egin beharreko zuzemenak egin ditzan Espetxe Politiketako Zuzendaritza Nagusian eta, kasua bada, Barne Ministerioan, ate irekiko jardunaldiak antola ditzan, behar bezala gidatuak eta kontrolatuak, herritar guztiek, nahi izanez gero, Soltxaten (Iruña) eraiki den espetxe berria barrutik bisitatu, ikusi eta ezagutu ahal izan dezaten, presoak bertara eraman aitzin.

3. Nafarroako Parlamentuak Nafarroako Gobernua premiatzen du berritu eta gaurkotu dezan, behin-behinekoz eta Foruaren Hobekuntzako 58.1.a artikuluan ezarritako eskumenak jaso eta eskualdatu arte, Nafarroan preso daudenei laguntzeko eta haientzako zenbait prestazio eta zerbitzu –kultura, prestakuntza, osasun nahiz gizarte arlokoak– diruz laguntzeko hitzarmena.

